Moderatorsbyeenkoms
Die moderators van die verskillende streeksinodes het tydens hul afgelope byeenkoms van 13-15 Mei 2009 by die Wildernis ’n hele aantal sake onder bespreking geneem. Belangrike uitdagings waarvoor die Kerk tans staan is onder die vergrootglas geplaas. Na die byeenkoms is die volgende eenparige verklaring uitgereik:

Gesprek oor die opstanding

Verskil van mening in die kerk is ‘n goeie ding.  Dit help ons om die kaf van die koring te skei.  Ons onderskei daarom ook tussen menings veral deur met mekaar in gesprek te tree.  Ons doen dit onder andere deur briewe, artikels, boeke en toesprake.  Sonder so ‘n robuuste onderskeidende gesprek kan ‘n kerk nie werklik teologie bedryf nie.  Dit help ons met oorleg saam aan die Here gehoorsaam te wees.  

Ons dink dat die gesprek oor die opstanding van Jesus Christus die afgelope paar jaar ongelukkig soms uitgerafel en baie persoonlik geraak het.  Dit is jammer en pas nie by ‘n kerk wat veronderstel dat die geloof in Jesus Christus, die belydenis van ons kerk en die Woord van God ons aan mekaar bind nie.  Daardeur word verwarring gesaai en kom die boodskap van Jesus Christus in diskrediet.

Ons roep dus alle partye in die teologiese gesprek op om met deernis, leerbaarheid en openheid met mekaar te praat.  Anders hoor ons mekaar nie goed nie en gee ons mekaar se standpunte nie billik weer nie.  Dan raak die gesprek maklik verkleinerend en selfs kwaadwillig en bedreig dit die geloofseenheid tussen ons.

Die verwarring en gebrek aan eenheid oor so ‘n kern teologiese saak bring ons by die oortuiging dat ons die NG Kerk wil oproep om saam met ons die volgende oor die opstanding van Jesus Christus te bely:

· Dat Jesus Christus liggaamlik uit die dood opgestaan het op die derde dag na sy kruisiging (Luk 24);

· Dat sy fisieke liggaam opgeneem is in die opstandingsliggaam op ‘n wyse wat ons begrip te bowe gaan (1 Kor 15);

· Dat ons liggame ook uit die dood sal opstaan, soos Hy ons belowe het (Joh 11; 1 Kor 15).
Dit is die kern-belydenis van die Skrif en ook ons belydenisskrifte.  Dit is ook wat ons as Christene ten diepste aan mekaar verbind.  En dit is wat ons graag saam met alle gespreksgenote wil glo en bely.

Ander belangrike uitdagings

1.
Die hele kommunikasiesisteem en netwerk van die NG Kerk behoort uitgebou en verfyn te word. Daar is veral ’n bekommernis oor hoe effektief en duidelik kommunikasie na lidmate op voetsoolvlak geskied.

2.
Voortgaande versoening en verhoudingsbou op alle vlakke van kerk en samelewing behoort ’n dringende prioriteit te wees. Alle leierskap in die Kerk behoort hierin ’n voorbeeld te wees.

3.
Die moderators bid dat alle kerkleiers en amptenare groot erns sal maak met ’n radikale hertoewyding en oorgawe aan God. Dit behoort gepaard te gaan met ’n lewenstyl wat getuig van reinheid en geestelike dissipline onder leiding van die Heilige Gees.

4.
Die moderators soek ook tans biddend na praktiese maniere waarop daar groter uitdrukking gegee kan word aan die Kerk se getuienistaak in die wêreld. Dit sluit evangelisasie, die verligting van nood, asook die Kerk se publieke getuienis (bv. teenoor misdaad) in.

Die moderators van al die sinodes van die NG Kerk
